
      
 4 стр?                                                     «+,НТЕР/ ЯЛАВ,»                               2024 =улхи  январ.н 19-м.ш.?         

Çапла каларĕ Муркаш муници-
палитет округĕн  Юнкă терри-
тори пайĕн ертÿçи Сергей Са-
муков. Унччен Шупашкар хулинче 
ĕçлесе пурăннă Сергей Юрьевич 
иртнĕ çулхи майăн 30-мĕшĕнче 
çĕнĕ ĕçе кÿлĕнчĕ, тăван тăрăха 
таврăнчĕ.

 – Сергей Юрьевич, хулари хăт-
лă пурнăç условийĕнчен уйрăлма 
йывăр пулмарĕ-и, мĕн çавăрса 
килчĕ-ха сире Юнкă тăрăхне?

 – Эпĕ – ял çынни, çак тăрăхра 
çуралса ÿснĕ, ачалăхпа çамрăклăх 
ялта ĕçлесе иртнĕ. Юнкă тăрăхĕ – 
манăн пĕчĕк Тăван çĕршыв, çавăнпа 
та эпĕ  тăван çĕре таврăннишĕн тата 
тăван еншĕн тăрăшма май килнишĕн 
кăмăллă.

 Эпĕ ĕçличченхи ертÿçĕсем 
пуçланă ĕçе малалла тăсас килет, 
пирĕн тăрăхра мĕн авалтанах ĕç-
чен те пуçаруллă çынсем пурăннă. 
Яла пĕтме памалла мар, ял пурнăçĕ 
ан сÿнтĕр, ял çыннин пурнăçне хăт-
лăрах тăвас килет, кил-çуртсем ан 
хупăнччăр тесе тăрăшатпăр. Эпĕ хам 
та атте-анне, асатте-асанне ĕçĕсе-
не малалла тăсатăп, вĕсем мана 
яланах тĕрĕс ĕçлеме тата пурăнма 
вĕрентнĕ. 

 – Юнкă енче пуçаруллă çынсем 
пурăнаççĕ тенĕрен. Республикăра 
пуçарулăх бюджечĕн программи-
пе пирĕн  районта малтан икĕ ял 
тăрăхĕ ĕçлеме пуçларĕ, вăл шутра 
малти ретре  Юнкă ял тăрăхĕ те  
пулчĕ. 

 – Паллах, ун чухне эпĕ Юнкăра 
ĕçлемен. Çапах та малтан ĕçленисе-
не ырăпа асăнас килет. Вăл вăхăтра 
тунă спортпа сывлăх сиплевĕн ну-
май функциллĕ площадки вырăнти 
çынсемшĕн, уйрăмах ача-пăчапа 
çамрăксемшĕн, питĕ вырăнлă объект. 
Смета хакĕ 1 млн та 638 пин тенкĕпе 
танлашнă, 985 пин тенкĕ е 60 про-
центне республика бюджетĕнчен уй-
ăрса панă, ял тăрăхĕн бюджетĕнчен 
327 пин тенкĕ, çавăн чухлех вырăнти 
çынсенчен тата предприятисенчен 
пухнă. Вăл вăхăтрипе танлаштар-
сан, уйрăмлăхĕ пур, ял çыннисенчен 
халĕ çак программа валли унчченхи 
пек 20 процент мар, унăн çуррине 
пухаççĕ. 

 – Ырă пуçару  сирĕн террито-
ринче çулсерен аталанса пыни 
курăнать. Иртнĕ çул территоринче 
мĕнле объектсем çĕнетрĕр?

 – Çапла, юнкăсем ку енĕпе каш-
ни çулах япăх мар ĕçленĕ. Иртнĕ 
çул Кăпас ялĕнчи Школьная, Çĕн-
терÿ, Запрудная урамсенчи шыв 
çыхăнăвĕн сетьне юсаса çĕнетме 
май килчĕ. Проект хакĕ 3 млн та 822 
пин те 513 тенкĕпе танлашрĕ. Ре-
спублика бюджетĕнчен 2 млн та 293 
пин те 507 тенкĕ уйăрчĕç. Вырăнти 
бюджетран – 1 млн та 146 пин те 
754 тенкĕ, ял çыннисенчен 382 пин 
те 252 тенкĕ пухнă. Ĕç подрядчикĕ 
– «Техэнергокомплект» чикĕллĕ ява-
плăхлă общество.

Тепĕр объект та çакăн йышши-
ех пулнă. Çармăçкассинчи шыв 
пăрăхĕн  çыхăнăвĕн сетьне юсассин 
проекчĕн хакĕ татах та пысăкрах, 
8 млн та 292 пин те 372 тенкĕ.  Ре-
спублика бюджетĕнчен 4 млн та 975 
пин те 423 тенкĕ уйăрчĕç. Вырăнти 
бюджетран – 2 млн та 452 пин те 911 
тенкĕ, ял çыннисенчен 864 пин те 38 
тенкĕ пухнă. Объект подрядчикĕ – 
«Альянс Групп» чикĕллĕ яваплăхлă 
общество.

Тепĕр объект вăл – Кăпасри За-
прудная тата Çĕнтерÿ урамсенчи 
çула юсасси пулчĕ, проект хакĕ 800 
пин тенкĕ ытла. Подрядчикĕ «Гу-
двилл» чикĕллĕ яваплăхлă обще-

ство пулчĕ.   
 – Кăçал вара юнкăсем пуçа-

рулăх бюджечĕн мелĕпе еплерех 
ĕçлесшĕн?

 – Ку енĕпе пирĕн кăçал та объект-
сем пур. Канаш выççăлккинче пушар 
хăрушсăрлăхĕ валли шыв илмел-
ли вырăн тумалла. Проект хакĕ 811 
пин те 506 тенкĕ. Республика бюд-
жетĕнчен – 60 процент, 486 пин те 
903 тенкĕ, вырăнти бюджетран – 30 
процент, 243 пин те 451 тенкĕ, ытти 
пайĕ – ял çыннисенчен – 10 процент, 
81 пин те 150 тенкĕ. 

Юнкăпуçĕнчи Дружба, Янтуш, 
Ягодная урамсенчи çула юсамалла.  
Проект хакĕ пĕчĕк мар,  4 млн та 582 
пин те 900 тенкĕ. Республика бюд-
жетĕнчен – 2 млн та 749 пин те 740 
тенкĕ, вырăнти бюджетран – 1 млн та 
318 пин те 160 тенкĕ, ял çыннисен-
чен – 505 пин тенкĕ. 

Юнкă ялĕнчи Яргунекки урамĕнче 
вара кăçал пирĕн пушар хăрушсăр-
лăхĕн резервуарне вырнаçтармалла 
тата спорт площадки тумалла. Çак 
ĕçсен хакĕ 599 пин те 347 тенкĕ. Ре-
спублика бюджетĕнчен – 359 пин те 
608 тенкĕ, вырăнти бюджетран – 159 
пин те 738 тенкĕ, ял çыннисенчен – 
43 пин тенкĕ. 

 – Ытти укçа-тенкĕпе усă курса 
иртнĕ çул тата мĕнле ĕçсем туса 
ирттертĕр-ха?

 – Округ бюджечĕпе усă курса 
Пĕрремĕш Май выççăлккинче пĕве 
дамбине 72 пин тенкĕлĕх юсарăмăр. 
Подрядчикĕ Андрей Матросов пред-
приниматель пулчĕ. Çак ялтах округ 
бюджечĕпе усă курса шыв башнин 
насусне 54 пин те 514 тенкĕлĕх 
улăштартăмăр.  Округ бюджетĕнчен 
уйăрнă 20 пин тенкĕпе усă курса ытти 
шыв башнисемпе оборудование 
юсарăмăр.  Сергей Шадрин пред-
приниматель ял урамĕсенчи çутăпа 
тивĕçтерессипе 150 пин тенкĕлĕх ĕç 
турĕ.  

 – Пуçарулăх бюджечĕн про-
граммисĕр пуçне территоринче 
çитес вăхăтра мĕнле ĕçсем тăва-
сшăн?

 – Çул-йĕр фончĕн укçи-тенкипе е 
пуçарулăх бюджечĕн программине 
хутшăнса Юнкă ялĕнчи çăва патне 
каймалли  1 километра яхăн çула 
юсас ыйту тăрать. Çармăçкассинче 
пирс çаврăмĕ тумалла. Юнкăри Яр-
гунекки урамĕнче чрезвычайлă ла-
ру-тăрăва систерекен система ларт-
малла. Çул-йĕр фончĕн укçипе усă 
курса Юнкă ялĕнчи Зеленая урамри 
800 метр çула юсамалла.         

 – Наци проекчĕ Юнкă тăрăхне те 
çитни курăнать.

 – Наци проекчĕн ырă ĕçне 
юнкăсем те туйма пултарчĕç. 2021 
çулта пирĕн территоринчи Пĕр-
ремĕш Май выççăлккинче «Сывлăх 
сыхлавĕ» наци проекчĕ шайĕн-
че Чăваш Енри сывлăх сыхлавĕн 
пуçламăш сыпăкне модернизаци-
лессин программи пулăшнипе çĕнĕ 
ФАП хута кайрĕ. Ун хыççăнхи çулта 
Юнкăри врач офисĕнче юсав ĕçĕсем 
туса ирттерчĕç. Çакăнпа çынсем 
питĕ кăмăллă пулчĕç. Çавăн пекех 
Кăпасра та кăçал ФАП юсаса çĕнет-
ме палăртнă.      

 – «Модернизация и развитие 
сферы жилищно-коммунального 
хозяйства» патшалăх программи-
пе те  сирĕн тăрăхра объектсем 
çĕнелчĕç, кăçал та ку программа 
шайĕнче ĕçсем пулĕç-и? 

 – 2022 çулта муниципалитет 
харпăрлăхĕнчи капиталлă юсав 
ирттермелли шыв башнисемпе 
скважинăсен республикăри конкурс 
комиссийĕ Юнкă тăрăхĕнчи виçĕ 
объекта ырласа йышăннă. Вĕсем 

ыттисенчен пысăкрах балл пухнă. 
Ку, паллах, питĕ кăмăллă. Кăпасри 
шыв башнине юсама 1 млн та 100 
пин тенкĕ уйăрнă. Юнкăпуçĕнчи шыв 
башнине юсасси те çав хаках ларнă. 
Юнкăри шывпа тивĕçтермелли си-
стемăн шыв уçламалли çыхăнăвне 
юсама вара 2 млн та 700 пин тенкĕ 
уйăрнă. Çак ĕçсене хута яни Юнкă 
тăрăхĕшĕн питĕ лайăх пулчĕ. 

Иртнĕ çул Канаш выççăлккинче, 
Çармăçкассинче пурăнакансене 
ĕçмелли паха шывпа тивĕçтертĕмĕр. 
Çармăçкассинче шыв башнипе сква-
жинăн капиталлă юсавĕ 3 млн та 142 
пин те 469 тенкĕпе танлашрĕ. Канаш 
выççăлккинчи çакăн йышши объект 
юсавĕн хакĕ те çавна майлах пулчĕ. 
Çак ĕçсен подрядчикĕ – Павел Ко-
лесников предприниматель.

Асăннă программăна хутшăнма 
халĕ Пĕрремĕш Май выççăлкки ялĕпе 
документсем хатĕрлес ĕç пырать.   

 – Ырă сăмах калани вара 
нихăçан та ытлашши мар. Тен  тер-
риторинчи ĕçсене тума хутшăна-
кан пуçаруллă та тăрăшуллă çын-
сен ячĕсене асăнса хăваратăр?

 – Хастар çынсем кашни ялтах пур. 
Вĕсем çаксем: Николай Маряшкин,  
Эллина Иштудова, Луиза Аргандее-
ва, Людмила Кудряшова,  Александр 
Яндимиркин, Павел Краснов, Еле-
на Ершова, Людмила Афанасьева, 
Светлана Ершова, Вера Черняк, 
Александр Никольский, Светлана 
Михалкина, Марина Карпова. Тавах 
вĕсене çапла хастар ĕçлесе пы-
нишĕн, малашне те активлăхĕ ан 
чактăр.  

Кăларăма Роза ИЛЛАРИОНОВА 
хатĕрленĕ. 

«Пу=аруллисене патшалёх пулёшать» 

Юнкёра ача-пёча площадки тур.=?

+армё=кассинче шыв башни лартр.=?

Канаш вы==ёлккинче пурёнакансен ыйтёвне те тив.=терч.=?

Елена Ершова, Юнкăпуç ялĕн 
старости:

 – Мана староста ĕçне 2020 çулта 
шанса пачĕç. Хушнă ĕçе йĕркеллĕ 
пурнăçлама тăрăшатăп. Пирĕн ял 
çыннисем туслă, пĕрле килĕштер-
се ĕçлеççĕ. Юнкă территорийĕнче, 
вăл шутра Юнкăпуçĕнче те, курăмлă 
ĕçсем пулса пыраççĕ, ку питĕ лайăх. 
2022 çулта шыв бышнине юсаса çĕ-
нетрĕç. 2021 çулта пирĕн ялти Сол-
нечная урамри çула юсарĕç.  

Кăçал пуçарулăх бюджечĕн про-
граммипе усă курса Юнкăпуçĕнчи 
Дружба, Янтуш, Ягодная урамсенчи 
çулсене юсама палăртнă. Çак ĕçсем 
валли ял çыннисенчен укçа пуçтар-
ма мана шанчĕç, çынсем ăнланаççĕ, 
хирĕçлемеççĕ. Çак çулсене юсасан 
вара питĕ лайăх пулмалла. 

 Пĕрле тумалли ĕçсем тупăнсах 
тăраççĕ, çулла пулсан çынсемпе 
тухса ял урамĕсене тирпейлет-
пĕр, ытти çĕрте те пуçтармалли 
тупăнать. Ял урамĕсенчи çутă ху-
нарĕсене вăхăтра улăштараççĕ. Вы-
рăнти влаç çынсемпе килĕштерсе 
ĕçлет. Пĕрле пулсан тен ытти ĕçе те 
тума май килĕ малашне. 


